MALTA

KAMRA TAD-DEPUTATI

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA
(unrevised report)

IL-ĦDAX-IL PARLAMENT

Laqgħa Nru. 7
L-Erbgħa, 13 ta’ Jannar, 2010

Stampat fl-Uffiċċju ta' l-Iskrivan

Kamra tad-Deputati

Malta

MINUTI

Il-Minuti tal-Laqgħa Nru. 6 li saret fis-16 ta’ Ġunju, 2009 ġew  konfermati.

RAPPORT ANNWALI TA’ L-UFFIĊĊJU NAZZJONALI TAL-VERIFIKA GĦAS-SENA 2008 U ESTIMI FINANZJARJI TA’ L-UFFIĊĊJU NAZZJONALI TAL-VERIFIKA GĦAS-SENA 2010

THE CHAIRMAN (Onor. Tonio Borg):  Nistieden lill-Awditur Ġenerali sabiex jiġi madwar il-mejda.  L-aħjar ħaġa, Sur Mifsud, huwa li nagħmlu kif nagħmlu s-soltu, jiġifieri li tibda billi tagħmel l-introduzzjoni.  
Is-Sur Anthony C. Mifsud ħa postu madwar il-Mejda sabiex jipparteċipa fid-dibattitu.

THE CHAIRMAN:  Għandna żewġ affarijiet; ir-rapport annwali u stqarrijiet finanzjarji għall-2008 u l-estimi għas-sena 2010.  
IS-SUR ANTHONY C. MIFSUD:  Irrid ngħid li għal dawk li huma accounts għandna l-accounts tas-sena 2008 li huma awditjati u dwar is-sena 2009 nista’ nagħti ħarsa ħafifa fuq l-andament finanzjarju tal-uffiċċju għas-sena li għaddiet. Skont il-figuri preliminari ta’ dan l-uffiċċju għal din is-sena kellu deficit ta’ madwar €75,000 fuq l-operat tiegħu.  Hawnhekk irrid nagħmel ukoll punt li dan it-telf jirriżulta minħabba l-fatt li l-fondi li ġbidna mit-Teżor matul is-sena kienu dawk ivvutati mill-Ministeru tal-Finanzi fl-estimi għas-sena 2009, jiġifieri l-ammont ta’ €108,64,000.  Li kieku l-uffiċċju ġibed l-ammont ta’ €2.1 miljun kif kien ġie approvat minn dan il-kumitat, is-sena l-oħra l-istampa kienet tkun differenti.  Biss aħna ħassejna li ma  kienx hemm għalfejn niġbdu aktar minn dak li ġie vvutat mill-Ministeru tal-Finanzi minħabba li stajna ngħaddu sew bil-fondi li kellna fil-kontijiet bankarji mill-bidu tas-sena.   Meta tqabbel l-ispejjeż  operattivi tal-uffiċċju għal din is-sena mas-sena l-oħra, issib li l-unika żieda sinifikanti kienet fis-salarji tal-uffiċċju, liema żieda ammontat għal €341,000 fuq is-sena l-oħra.  Matul din is-sena l-uffiċċju daħħal tmien persuni ġodda, filwaqt li telqu seba’ impjegati, b’hekk in-numru ta’ nies jaħdmu mal-uffiċċju stabbilixxa ruħu għal 56 persuna.  Fis-sena komparattiva, jiġifieri s-sena 2008, il-medja ta’ nies jaħdmu fl-uffiċċju kienet ta’ 50 persuna u l-post ta’ deputat Awditur Ġenerali kien għadu vakanti.  
Fir-rigward l-ispiża amministrattiva, fis-sena 2009 żdiedet b’ammonti sinifikanti ta’ €21,000 fuq is-sena li għaddiet.  L-uniċi spejjeż li żdiedu matul din is-sena – u għal dan hemm spjega ċara – kienu spejjeż ta’ stampar tal-istamperija tal-gvern, l-ispejjeż ta’ pubblikazzjonijiet ta’ rapporti b’żieda ta’ €8,000 u taħriġ li għal din is-sena l-ammont żdied bi €12,000. Iż-żieda fl-istampar tirriżulta wara li din is-sena ppublikajna ħames rapporti u ħames investigazzjonijiet meta mqabbel mat-tnejn li ġew ippublikati s-sena ta’ qabel. 

Rigward it-taħriġ, l-ispiża żdiedet mhux ħażin għax l-uffiċċju organizza żewġ in-house seminars, wieħed minnhom immexxi mill-Uffiċċju Nazzjonali tal-Verifika ta’ Wales.  Iżda nemmen li l-ispiża tat-taħriġ hija iktar investiment fir-riżorsi umani tagħna milli spiża amministrattiva u  għas-sena li ġejja beħsiebna nivvutaw l-istess ammont fuq dan il-qasam ta’ taħriġ.  L-ispiża kapitali għas-sena 2009 laħqet is-somma ta’ €100,000 u kienet viċin dak li kien ippjanat li jintnefaq is-sena l-oħra.  Il-parti kbira tal-ispiża kapitali kienet tikkonsisti f’xiri ta’ computers, fosthom computer server u launch anke ta’ website ġdida.  Ma nafx nistax ngħid xi ħaġa għas-sena 2010.
THE CHAIRMAN:  Iva.

IS-SUR ANTHONY C. MIFSUD:  Għal din is-sena li qegħdin fiha jidher biċ-ċar li s-somma ta’ €108,64,000 li ilu jiġi vvutat dawn l-aħħar snin, mhijiex se tkun biżżejjed biex inkopru l-operat tagħna li, kif aċċennajna qabel, jenħtieġ aktar riżorsi biex inżommu mal-mandat tagħna.  Fis-sena 2009 l-uffiċċju kien qed jiġbed fix-xahar l-ammont ta’ €150,000 mill-bank biex ikopri l-ispejjeż operattivi u amministrattivi.  Jekk ma’ dan inżidu l-ammont ta’ €9,000 li jirrigwarda żidiet ġodda tal-ftehim kollettiv, l-uffiċċju għandu bżonn €164,000 fix-xahar.  Dan ifisser li mill-anqas l-uffiċċju għandu bżonn  ftit aktar minn €2 miljun fis-sena.   Barra minn hekk, l-uffiċċju għas-sena 2010 se jkollu jħabbat wiċċu ma’ żieda qawwija fl-audit fees li l-awdituri privati se jibdew jiċċarġjaw lill-uffiċċju minħabba l-audits li jridu jsiru fil-ħames reġjuni tal-gvern lokali.  Kif nafu, peress li se tinbidel anke l-financial year tal-local government u se jiġu abbażi ta’ reġjuni, kellu jsir ftehim ġdid għax il-ftehim  ta’ qabel kien ta’ tliet snin ma’ xi wħud mill-awdituri privati biex jagħmlu l-audits tal-kunsilli lokali u dan skada s-sena li għaddiet. B’hekk l-uffiċċju kellu joħroġ tender ġdida għall-audits tal-kunsilli lokali għas-sena finanzjarja tagħhom li jmiss, jiġifieri tas-sena 2009.   Il-proċess bħalissa għadu għaddej għalkemm wasal biex jiġi konkluż, imma jidher evidenti li l-miżati fuq kunsilli lokali se jkunu mill-anqas id-doppju ta’ dak li kien qabel, jiġifieri qed ngħidu qrib il-€210,000.  Irrid ngħid ukoll li għalkemm għandna staff complement ta’ 56 persuna, ma jfissirx li qegħdin full complement u l-uffiċċju ma fadallux jimla’ xi postijiet vakanti.  F’dawn l-estimi pprovdejna għal żewġ principal auditors u tliet senior auditors, filwaqt li l-post vakanti ta’ audit manager li tbattal is-sena l-oħra se jimtela’ fi Frar ta’ din is-sena.
Fir-rigward tal-ispiża amministrattiva, m’aħniex qegħdin nantiċipaw xi varjazzjoni sinifikanti fuq l-ammonti li nfaqna fis-sena 2009.  F’dan il-budget qegħdin nagħtu messaġġ li l-ispejjeż għandhom jiġu kkontrollati għal-livell ta’ dak li nfaqna matul is-sena li għaddiet.  L-unika spiża li nantiċipaw hija ż-żieda relatata ma’ żewġ kuntratti ġodda li għamilna tard is-sena l-oħra, dak tas-server u tal-website.  
Fuq cashflow, f’dawn l-estimi hemm ippreparati wkoll l-istatement ta’ cashflow.  Fil-każ tagħna ma tantx hemm differenzi bejn income statement u cashflow għax hija l-policy tal-uffiċċju li l-kredituri jiġu mħallsa mill-ewwel kemm jista’ ikun fl-istess xahar li jintbagħtu l-kontijiet.  L-uffiċċju spiċċa din is-sena b’bilanċ ta’ €150,000 fil-kont bankarju.  
Fuq l-estimi nagħlaq billi nagħmel il-punt li bħalma dejjem ġara fl-imgħoddi, l-Uffiċċju Nazzjonali tal-Verifika mhux se jiġbed fondi żejda li ma jkunx hemm bżonn, irrispettivament mis-somma li tiġi approvata minn dan il-kumitat.
THE CHAIRMAN:  Grazzi, Sur Awditur Ġenerali.  Xtaqt forsi nistaqsi l-ewwel mistoqsija dwar ir-recruitment.  Intom qegħdin privileġġjati ħdejn ħaddieħor, speċi m’għandkomx ħafna restrizzjonijiet għalkemm tridu ssegwu ċerta proċedura wkoll.  Intom ilħaqtu l-complement approvat?  Jiġifieri jekk intom kontu ddeċidejtu li jkun hemm 60 ruħ, għandkom 60 ruħ?  U x’kienet il-flow bejn nies li telqu u nies li ġew?
IS-SUR ANTHONY C. MIFSUD:  Jekk nieħdu l-aħħar ħames snin naraw li telqulna 28 ruħ u rreklutajna 17.  Jekk naraw is-sena li għaddiet, aħna daħħalna tmienja u telqu seba’ u parti mir-raġuni kienet li aħna kellna ftehim kollettiv li kien skada fl-aħħar tas-sena 2007 u min kien qiegħed imexxi l-NAO peress li ma kienx Awditur Ġenerali ma setgħex jinnegozja u jirrekluta.  Allura meta aħna dħalna bl-inkarigu l-ġdid stajna nibdew negozjati mal-union fuq ftehim kollettiv u dan ġie konkluż f’Novembru.  In-negozjati kienu mmexxija mid-Deputat Awditur Ġenerali u l-ftehim kollettiv li ntlaħaq jirrifletti, bejn wieħed u ieħor, is-salarju tal-gvern, biss hemm ċertu element ta’ responsibility allowance li jvarja minn 2% sa 15% u dan huwa l-mudell li kien qed jiġi adottat mill-Ministeru tal-Finanzi għal dawk li huma qualified accountants.  Li kien qed jirriżultalna hu li n-nies li konna qegħdin nitilfu ħafna minnhom ma kienux qegħdin jitilqu mal-privat imma kienu qegħdin jitilqu mas-settur pubbliku, tipo entitajiet u korporazzjonijiet.  Kellna wkoll perijodu meta twaqqfu l-gaming companies hawn Malta li tlifna accountants għall-gaming companies għax kulma kien ikollhom  bżonn accountant wieħed ....
THE CHAIRMAN:  Bħala salarji joffru salarji aħjar dawn l-entitajiet pubbliċi?  
IS-SUR ANTHONY C. MIFSUD:   Iva.

THE CHAIRMAN:  Xi kultant ikollok emoraġija minħabba li jmorru minn settur pubbliku – ejja ngħidulu hekk – tal-awditur għal settur pubbliku ieħor parastatali fejn jitħallsu iktar. 
IS-SUR ANTHONY C. MIFSUD:  Is-salarji tagħna huma abbinati mal-iskali tal-gvern.
THE CHAIRMAN:  Jiġifieri minkejja li hemm din il-libertà anke f’dawk li huma salarji, intom timxu fuq li tqabblu kariga ma’ kariga fiċ-ċivil.
IS-SUR ANTHONY C. MIFSUD:  Il-union ukoll tridna nqabbluha.  Għad għandna nies fl-uffiċċju li kienu mal-gvern, ġew minn qabel ....
THE CHAIRMAN: Jiġifieri intom ma tistgħux tgħidu hemm wieħed veru tajjeb, ħa nagħtih xi ħaġa iktar.

IS-SUR ANTHONY C. MIFSUD:  Teknikament tista’ issir, imma mbagħad inkunu rridu naslu għal arranġamenti fejn dak li jkun ikollu kuntratt ta’ impjieg li jkun bejn l-uffiċċju u l-impjegat li sħabu ma jkunux jafu bih.  Is-set-up li hemm hemmhekk huwa unionized, l-impjegati huma unionized u huma mdorrijin bil-mentalità li kulħadd ikun jaf xi jdaħħal ħaddieħor.

THE CHAIRMAN:  Għax mill-banda l-oħra – u naħseb hawnhekk jaqblu miegħi l-membri tal-kumitat – iktar ma jkun effettiv l-uffiċċju iktar suppost se jiffranka lill-gvern flus u naħseb li hekk jiġri.  Jekk jiena ministeru nirċievi rapport negattiv jew kritika, irrid inkun iblah biex ninjorah.  Jiġifieri jien, bħala permanent secretary, nipprova li għallinqas għas-sena d-dieħla nara li jittieħdu l-miżuri.  Kieku kellna ngħoddu l-flus kollha li ġew iffrankati b’riżultat ta’ rapporti naħseb li jiġġustifikaw mhux biss l-ispiża ta’ dan l-uffiċċju, imma iktar.  Inti għedt li għas-sena 2010 ma jservukx il-flus għal dak li għandek illum jew għal dak li tixtieq?
IS-SUR ANTHONY C. MIFSUD:  Le, aħna tlabna €2.4 miljun u fl-estimi ġie approvat lilna €1.95 miljun.  

THE CHAIRMAN:  Imma €2.4 miljun għax kontu se tinkludu aktar nies u għax kontu se tagħmlu aktar proġetti jew inkella ....

IS-SUR ANTHONY C. MIFSUD:  Hemm parti għax ikollna nżidu l-complement,  hemm parti minħabba s-salarji u hemm parti wkoll minħabba li se jirduppjalna l-ispiża tal-kunsilli lokali.  Ovvjament aħna rridu wkoll nużaw il-prudenza fl-infiq tagħna.  Għandna wkoll awdituri privati, biss biex naċċenna għall-kumment li għamilt inti dwar kemm jiffranka flus l-NAO lill-gvern, insemmi l-każ tal-Ingilterra li għandhom 800 ruħ u għamlu kalkolu li jiffrankaw Stg9 għal kull Stg1 li tintnefaq fuq l-uffiċċju tagħhom.  Meta ndagajna magħhom fuq din - u se nkomplu anke 15-il ġurnata oħra nistudjawha magħhom – qalulna li ħafna mill-enfasi kienet li jġiegħlu d-dipartimenti jiġbru dak li għandhom jiġbru.  Jiġifieri fuq ir-revenue l-aktar li jagħmlu enfasi.  Veru li n-nefqa trid tiġi kkontrollata, biss huma jagħmlu ħafna pressure li dak li għandu jieħu l-gvern fil-fatt jieħdu.  
THE CHAIRMAN:  L-Onor. Charles Mangion.

ONOR. CHARLES MANGION:  Jekk qed nifhmek sew, filwaqt li teknikament il-conditions of employment u l-ħlasijiet tiddeterminahom inti bħala awditur u għandek l-indipendenza li tagħmilhom, imma żviluppat il-prassi li jkun hemm dan il-collective agreement u l-unions kienu li qabblu anke mal-postings taċ-ċivil.  Però  dan il-fatt għax dan naħseb imur anke kontra, sa ċertu punt, l-ispirtu tal-liġi għax l-indipendenza assoluta li inti tgawdi, jiġifieri anke ta’ x’tiġi sindikat ħlief ovvjament kif stipulat fil-liġi, waħda mill-affarijiet li qed tavverra u allura jistgħu jitilqulek, bħalma qed tgħid int, nies li għamlu sena jew sentejn miegħek,  sabu job aħjar u telqu, allura dak huwa loss għad-dipartiment għax l-esperjenza li jkun iggwadanja tintilef.  Fid-dawl ta’ dan kollu bil-complement li għandek illum li jqarrab is-60 persuna, taħseb li l-uffiċċju għandu a full complement biex ikun jista’ jaqdi l-funzjonijiet kollha li għandu meta għandek gvern tramite l-entitajiet li għandu u anke ċ-ċivil qua ċivil huwa estiż konsiderevolment?
IS-SUR ANTHONY C. MIFSUD:  Fl-aqwa tiegħu, madwar ħames snin ilu l-uffiċċju kellu complement ta’ 67 ruħ.  Issa rridu nirrealizzaw li minn dak iż-żmien ‘il hawn żdied u kkumplika ftit ruħu x-xogħol, b’mod partikolari anke bi proġetti tal-Unjoni Ewropea li aħna ma nidħlux kompletament fihom, imma ġieli niġu mitluba li ....  Għalkemm aħna għandna indipendenza fil-pagi li tajna, din l-indipendenza eżerċitajniha f’dan il-ftehim kollettiv billi tajna żidiet massimi sa 15% għal min ikun f’ċerti karigi.  Jiġifieri huma the senior positions li ħadu dawk iż-żidiet u s’issa donnu rnexxielna nwaqqfu l-ammont ta’ nies li konna qegħdin nitilfu.  Minbarra dan irrid insemmi li qegħdin inkunu ftit flessibbli f’family friendly measures.  Qegħdin naċċettaw nisa tad-dar bil-familja li jaħdmu 20, 25 jew 30 siegħa fil-ġimgħa, jiġifieri qegħdin nippruvaw nakkomodaw.  Kultant ikollna wkoll anke każi, per eżempju, biex ġie stampat dak l-annual report li għandkom, fejn nagħtu home working.   Qegħdin insibu li fl-ambitu tagħna nistgħu nagħtu, ovvjament mhux lil kulħadd u lanqas għandna xi ruxxmata nies, imma b’reduced hours għandna ħamsa minn nies; tipprova ssib bilanċ biex nippruvaw nilqgħu x-xewqat u t-talbiet tagħhom.  
ONOR. CHARLES MANGION:  L-awditur preċedenti kien ikollu problema biex isib nies għall-value for money audits għax huma l-iktar ikkumplikati u jitolbu indepth analysis u ħafna specialized training.  Taħseb li qed tilħaq dak ....
IS-SUR ANTHONY C. MIFSUD:  Fil-fatt qegħdin nilħquh dak l-objettiv.  Jekk wieħed iħares lejn l-annual report fejn għandna lista ta’ xi kwalifiki li għandhom in-nies tagħna, minbarra dawk l-accountants li għandna, għandna oħra li għandhom MBAs jew inkella fl-ekonomija, financial management, statistika, jiġifieri qegħdin insibu.  Ħafna drabi ovvjament ikunu għadhom ħerġin u trid perjodu ta’ hand holding sakemm jidraw is-sistemi.  Aħna wkoll nibagħtuhom barra minn Malta għal perijodu żgħir u 15-il ġurnata oħra għandna meetings mal-Awditur Ġenerali l-ġdid tal-Ingilterra biex nippruvaw nerġgħu nsibu sistema ta’ attachments li kien hemm fil-passat.  Jiġifieri bħalissa naħsbu li se jirnexxielna nrażżnu t-telf li kien hemm qabel.  
THE CHAIRMAN:  Jiena kont se nipproponi, mhux immedjatament, imma naħseb tajjeb li xi darba l-kumitat jiġi jagħmel viżita fl-uffiċini. Ngħidlek il-verità jiena qatt ma ġejt.   (Interruzzjonijiet)  Dan il-kumitat fil-fatt huwa l-kustodju tal-kustodji għax int ma tistax tagħmel l-auditing tiegħek innifsek u allura tiġi quddiem xi ħadd ....  Naħseb tajjeb, bħala kumitat, xi darba niftehmu data li tkun konvenjenti għal kulħadd biex nagħmlu din il-viżita.  
IS-SUR ANTHONY C. MIFSUD:  Huwa l-pjaċir tiegħi li nagħmlu dan.  Fil-fatt irrid ngħid li jumejn jew tlieta wara li laħaq il-President bagħat għalina mbagħad it was followed biż-żjara li ħabtet mal-anniversarju ta’ 195 sena mit-twaqqif tal-uffiċċju tagħna.

THE CHAIRMAN:  Intom bħala ġurisdizzjoni għandkom mhux biss iċ-ċivil kif nifhmuh aħna, imma s-settur pubbliku kollu jiġifieri kull fejn hemm flus tal-gvern li se jintnefqu jistgħu jkunu fiċ-ċivil, jistgħu jkunu f’korporazzjonijiet pubbliċi u jistgħu jkunu anke kumpanniji bħall-Air Malta per eżempju li hija kumpannija kummerċjali bix-shares tal-gvern, dik tidħlu fiha wkoll?  U l-korporazzjonijiet pubbliċi jekk tidħlu fihom – safejn naf jien tidħlu fihom – x’kontrolli hemm?  Din ta’ kull sena nqajjimha u l-impressjoni li nieħu hi li qisu hemm ħafna kontrolli fuq iċ-ċivil għax imdorrijin ukoll bil-kontrolli u llum tant faqqsu dawn l-korporazzjonijiet pubbliċi li kieku kellna ngħodduhom ma nafx kemm hemm, illi dawk qisna ninsewhom u tibda tisma’ mhux biss fis-salarji, imma anke f’perks u forsi f’ċerti spejjeż li jsiru li jinkludu allowances li ma nafx kemm xi kultant nikkontrollaw dak li qed jiġri.  Imbagħad fuq affarijiet relattivament żgħar fiċ-ċivil, għax imdorrijin b’din is-sistema, nikkontrollaw.  M’iniex qed ngħidlek biex ma tikkontrollawx iċ-ċivil, imma forsi wieħed missu jitfa’ ftit iktar għajnejh fuq x’qed jiġri fil-korporazzjonijiet pubbliċi li qishom iktar ‘il bogħod mill-għajn.
IS-SUR ANTHONY C. MIFSUD:  Fil-fatt l-ewwel ma nibda ngħid illi dawn l-entitajiet u l-korporazzjonijiet għandhom l-awdituri privati tagħhom.  Biss aħna nidħlu aktar fejn hemm performance audit u value for money audit.  

THE CHAIRMAN:  U l-kunsilli lokali.

IS-SUR ANTHONY C. MIFSUD:  Il-kunsilli lokali  wkoll jawditjawhom il-privat imma aħna nagħmlu supervising ukoll.  Tajjeb wieħed jgħid li anke matul din is-sena aħna ħriġna diversi rapporti fuq entitajiet bħall-Water Services Corporation dwar il-water loss management x’sar u ma sarx.  Ħriġna rapport fuq l-ADT fejn inqalgħet dik il-biċċa xogħol tal-alert messaging system.  Jiġifieri aħna ma nidħlux eżattament fejn jidħlu l-awdituri privati, naraw areas oħra u dan isir l-ewwel b‘inizjattiva tal-uffiċċju, ġieli jkollna xi talbiet bħalma kellna mmedjatament kif dħalna fil-kariga, talba minn tliet membri tal-Public Accounts Committee (PAC) biex naraw xi tenders li ngħataw fl-isptar Mater Dei u rrappurtajna fuqhom ukoll.  Jiġifieri aħna nidħlu fil-korporazzjonijiet fejn hemm flus jew il-gvern għandu l-maġġoranza, 51%.  

ONOR. CHARLES MANGION:  Naħseb il-problema hija fejn il-gvern għandu 51% għax jekk m’għandux 51% tiġu excluded.   Din kienet waħda mill-problemi li kellna tal-Voice of the Mediterranean.  Imma fejn il-gvern għandu 49% xorta qed jalloka fondi pubbliċi.  Jiġifieri jekk tiġi talba minn tliet membri tal-PAC per eżempju biex wieħed jara għallinqas il-parti governattiva jkollha spjegazzjoni li dawn intnefqu tajjeb mhux marru fuq perks, l-awditur jiġi miżmum mil-liġi li jidħol fihom?
IS-SUR ANTHONY C. MIFSUD:  Aħna naħdmu madwar din is-sistema billi napprowċjaw il-management u naraw li huma jkunu komdi.  S’issa ma jidhirlix li kellna każi fejn ġejna rifjutati.  Ovvjament trid taprowċja b’dak li jkun qiegħed isir, jiġifieri li tirrapporta  lill-Parlament mhux biex nindaħlulhom fl-affarijiet tagħhom.
ONOR. CHARLES MANGION:  Allura fid-dawl ta’ dan jien irrid nistaqsi lill-uffiċċju tal-awditur li naħseb huwa l-iktar wieħed mill-entitajiet jew istituzzjonijiet pubbliċi rispettati, allura tajjeb li aktar ma jkunu rispettati aktar aħjar anke għax wieħed jiffranka l-flus jekk ikun hemm dawn it-tip ta’ audits u “investigazzjonijiet”, kieku kelli nistaqsik illum going back li dħalt fis-suġġett, eċċ. u l-esperjenza anke ta’ qabel, x’poteri tista’ tissuġġerixxi li l-awditur għandu jkollu biex jissaħħaħ u effettivament isaħħaħ ukoll il-public administration?  Tajjeb li jingħad hawnhekk on record li kull sena nagħmlu laqgħa informali mal-awditur qabel ma nibdew il-programm ta’ kull sena u dejjem kien il-ħsieb li x-xogħol tal-awditur mhux witch hunting, imma biex l-affarijiet jiġu rranġati għax imbagħad mir-rapport tal-awditur sta il-permanent secretary li jieħu l-passi neċessarji jekk iħoss li għandu jieħu passi ulterjuri.  Allura kieku kellu jinteressani llum f’affarijiet li qegħdin jikkumplikaw ruħhom, x’poteri taħseb li għandu jkollu iktar l-awditur li jenħtieġu emenda leġislattiva?  
IS-SUR ANTHONY C. MIFSUD:  Kif qegħdin il-liġijiet issa naħseb l-awditur jista’ jopera f’ambjenti li mhumiex purament governattivi, ministeri jew dipartimenti.  Ma jirriżultalix li kien hemm xi ostakoli.  Anzi nista’ ngħid għall-ministeru tagħna li qegħdin ikunu aktar involuti.  Matul il-bidu ta’ kull sena l-kap tas-servizz pubbliku jżur lill-permanent secretaries biex jara xi progress sar f’kull ministeru.  Għall-ewwel darba din is-sena għandi pjaċir ngħid li jiena u d-deputat tiegħi ġejna mistiedna biex inkunu preżenti f’dawn il-laqgħat biex naraw x’intqal fir-rapport annwali tagħna u naraw kif jistgħu jiġu implimentati.  Nista’ ngħid li kultant ċerti dipartimenti jieħdu corrective measures qabel ma nkunu ppublikajna rapport. Hemm oħrajn ukoll, b’mod partikolari fl-arretrati, fejn qisu hemm ċertu ammont ta’ traskuraġni.  Biss dan ix-xogħol mill-qrib mal-kap taċ-ċivil qegħdin nisperaw li se jirriżulta f’improvements.  Irridu nżommu ftit quddiem għajnejna li f’dawn  l-aħħar ħames snin inbidel ħafna x-xogħol fis-servizz pubbliku bid-dħul ta’ Malta fl-Unjoni Ewropea fejn saret forsi ħafna enfasi fuq ir-relazzjoni tagħna mal-kummissjoni u jista’ ikun li ċerti affarijiet bażiċi li qegħdin further down the line ikunu traskurati.  Dawn ikunu affarijiet ta’ kuljum, imma wieħed irid ikun ċert li jsiru wkoll.
THE CHAIRMAN:   X’relazzjoni hemm tal-uffiċċju tiegħek mal-EU?  Hemm xi working group?

IS-SUR ANTHONY C. MIFSUD:  Aħna mainly ir-relazzjoni tagħna hija mal-European Court of Auditors ta’ Luxembourg.  Mal-EU Brussels l-iktar li għandhom relazzjoni huwa d-direttorat tal-internal auditing li hemm il-Cabinet office.  Dawk għandhom il-counterpart tagħhom fl-EU li huma l-OLAF u r-relazzjoni tagħhom hija mal-EU commission.  Ir-relazzjoni tagħna hija mal-European Court of Auditors u ovvjament nifformaw parti mill-European Association of Supreme Audit Institutions.  
THE CHAIRMAN:  Dawn jiltaqgħu regolarment sharing experiences?

IS-SUR ANTHONY C. MIFSUD:  Iva.  U anke n-nies tagħna jattendu ċertu working groups per eżempju abbażi ta’ guidelines, ta’ auditing standards, anke fuq VAT working groups ....

THE CHAIRMAN:  Semmejt l-OLAF li hija kontra l-frodi ta’ flus li ġejjin mill-Unjoni Ewropea.  Intom dawk tarawh bħala parti mir-remit tagħkom ukoll? Ġaladarba jidħlu fil-kontijiet tal-gvern, jiġifieri jekk l-EU se tagħti co-financing ta’ proġett, veru li dawn mhumiex flus mit-taxxi ta’ Malta, imma għandek biċċa minnhom co-financing, però  qegħdin jidħlu fil-budget li jidher fil-Parlament li naħseb dak għandkom kontroll fuqu wkoll.
IS-SUR ANTHONY C. MIFSUD:  L-arranġament bħalissa hu li l-iktar li jidħlu fihom l-internal auditing.  Biss aħna ġieli niġu mitluba mill-European Court of Auditors għan-nom tagħhom biex naraw kif ċerti proġetti ġew iffinanzjati u kif intnefqu eventwalment il-flus.

ONOR. CHARLES MANGION:  Sur Mifsud, kif għedt inti korrettament, illum il-mansjonijiet qegħdin jikkumplikaw ruħhom għax il-funzjonijiet u r-responsabbiltajiet ta’ ċerti obbligi li jistgħu jiġu mposti tramite mhux biss l-EU imma anke t-trattat internazzjonali, kollha jfissru dawn infiq pubbliku.  Wieħed mir-rapporti li kien tajjeb ħafna u li ġie diskuss  fil-PAC li kien  fuq l-alternative sources of energy li strettament mhuwiex rapport qua finanzi, imma ovvjament inti ttekiljajtu minħabba l-obbligi li hemm marbutin miegħu.  Meta jkun hemm każijiet bħal dawn fejn, per eżempju, tkunu qegħdin tinvestigaw l-aspett finanzjarju tiegħu mbagħad jidħol fil-proċess sħiħ ta’ ....  Per eżempju, element ieħor li jista’ ikun per eżempju qed teżamina l-Enemalta u tgħid il-pollution li tikkawża u l-cost tagħha healthwise – għax il-health ovvjament hija obbligu tal-gvern – allura nassumi li l-awditur meta jara każijiet bħal dawn jittekiljahom ukoll għax tinvolvi ċertu obbligu sekondarju min-naħa tal-gvern, imma apparentement jimpinġi, intom allura tirrikorru li tingaġġaw nies minn barra on a short-term contract basis meta ma jkollkomx in-nies?   Għax ovvjament ma jistax ikun li jkollok espert għal kull ħaġa u għal kull settur biex jagħmillek evalwazzjoni.
IS-SUR ANTHONY C. MIFSUD:  Jekk, per eżempju, naraw x’expertise użajna s-sena l-oħra, minn barra użajna servizzi legali billi għandna avukat on a retainer basis, imbagħad użajna servizzi ta’ management u anke servizzi ta’ periti u inġiniera.  Per eżempju, għandna rapporti li nisperaw li nippubblikaw ix-xahar id-dieħel fuq il-capital gains tax li jkollna bżonn perizja teknika u aħna mbagħad inqabbdu lil xi ħadd jagħmel perijodu ta’ xahrejn jew tlieta biex jagħtina dik l-expertise li jkollna bżonn għaliex in-nies tagħna huma mainly accountants.
ONOR. CHARLES MANGION:  Jiġifieri din hija xi ħaġa li qed tħossha effettivament li anke jiena qed nara li aktar ma jgħaddi ż-żmien iktar qed tikber.

IS-SUR ANTHONY C. MIFSUD:  Ġieli jkollna bżonn nies speċjalizzati fl-IT.  Ħafna sistemi llum huma kompjuterizzati u għalkemm aħna għandna l-IT section tagħna, ġieli jkollna bżonn ukoll nies li kapaċi jittekiljaw sistemi kbar.  

ONOR. CHARLES MANGION:  Qed nistaqsi dan għax jekk qed nara sew il-contracting out kienet madwar  €20,000.  Jiġifieri l-ammont dwar forecasting mhuwiex xi ammont ta’ barra minn hawn.  

IS-SUR ANTHONY C. MIFSUD:  U aħna għamilna wkoll ċertu livelli li ma jistgħux jinqabżu.  Jekk se nqabbdu lil xi ħadd naċċertaw li l-ogħla ammont li nistgħu nħallsuh huwa ta’ €5,000 f’sena.  Huma jaċċettaw li jaħdmu, fil-fatt hemm min iħoss li hemm ċertu prestiġju  li tkun qed taħdem mal-Uffiċċju Nazzjonali tal-Verifika.  
ONOR. CHARLES MANGION:  Dan it-tip ta’ self-imposed limitation li hija tajba mill-aspett ta’ finanzi, ma tillimitalekx imbagħad jekk ikun materja ....  Speċjalist huwa speċjalist, tgħid dan huwa l-aħjar persuna li jista’ jagħtini assessment oġġettiv u professjonali.  Naħseb imbagħad tibqagħlek id-diskrezzjoni li you can go beyond għax inkella l-awtonomija ma tkun qed tfisser xejn. 
IS-SUR ANTHONY C. MIFSUD:  Fil-fatt għalkemm tirċievi rakkmandazzjonijiet tagħhom, sta għall-uffiċċju li jeżaminahom u jekk jeħodhomx on board jew le.  

THE CHAIRMAN:  Hawn iktar kummenti?  Jidher li m’hawnx aktar kummenti għalhekk se nibda billi npoġġi l-mistoqsija fuq ir-rapport annwali u stqarrijiet finanzjarji tal-Uffiċċju Nazzjonali tal-Verifika għas-sena 2008.

Il-mistoqsija hija l-approvazzjoni tar-Rapport Annwali u Stqarrijiet Finanzjarji tal-Uffiċċju Nazzjonali tal-Verifika għas-sena 2008.  Dawk favur?  (Onor. Membri:  Aye)  Dawk kontra?  Agreed.
Ir-Rapport Annwali u l-iStqarrijiet Finanzjarji għas-sena 2008 ġew approvati.

THE CHAIRMAN:  Se ngħaddi issa biex inpoġġi l-mistoqsija fuq l-estimi finanzjarji.  Il-mistoqsija hija l-approvazzjoni ta’ l-Estimi Finanzjarji tal-Uffiċċju Nazzjonali tal-Verifika għas-sena 2010.  Dawk favur?  (Onor. Membri:  Aye)  Dawk kontra?  Agreed.

L-estimi finanzjarji għas-sena 2010 ġew approvati. 

THE CHAIRMAN:  Tajjeb, meta nistgħu nimxu bil-proċedura tas-soltu.  Infakkar lil dan il-Kumitat li l-estimi issa jitressqu, permezz ta’ mozzjoni, għall-approvazzjoni finali tal-Parlament.  Nirringrazzjakom.

Fit-8:10p.m. il-Kumitat aġġorna.
1
3

